
ODOYA ETA MENDIYA 

O DOI nagi illun bat, mendi galai eder baten kasko-kaskotik pasatzerakuan, nik 
eztakit nora zijuala, eraso diyo mendiyak asarre moduan; ara nola: 
—Esan zadazu, odoi traidore gaitzgillea, ¿zeren gatik beiñ baño geyagotan 

bildutzen nazu illuntasun ikaratiyontan, jakiñik gaitz aundi bat egiten dirazula? ¡Min- 
tza zaitea! 

—¿Zeren meriyo nere aurretik atera eta ezkutatzen dirazu alako argitasun ederra, 
eguzkiyak ematen dirana, añ borondate aundiyan? ¿Ez dezu ikusten gaitzgille opa ezi- 
ña, urruntzen danian, galtzen ditudala nere edertasun eta gala guziyak? 

¡Zuazkit ariñ ordu onean! Eztet ez zure itzal eta ez zure ur bearrik! 
Eta diyo odoyak: 
—Etzaiteala izan buru gaiztoko, zure ona esagutzen ez dezun doakabea. 
Nere itzal eder atsegiñak, arintzen du eguzkiyaren su bizi, kiskaltzen zaituena. 
Nere ur presko garbiyak, ugaritu eta berdetzen ditu, borda, baso, chara eta men- 

diyak. 
Nere asnaz gozoak, ematen diyo biziya ainbeste lora politi, zeñak beren likurta 

eder gozoz baltsamatzen duten, inguratzen gaituen aize bigun guziya. 
Nik ukatuko banizu nere laguntza ¿zer izango ziñake? mendi arkaiztu legor ezer- 

tarako serbituko etzenduken zati aundi bat. 
¿Eta ori guziya jakiñik eta nazularik ainbeste zor, badezu koajea, ainbeste on egiñ 

ondoren orren gaizki pagatzeko? 
Odoyak bere bidean segitzen zuen bitartean, mendiya arrazoi ayetara gelditu zan 

muturik. 
. . . . . . . . . . . . . . . . . . . . . . . . . . . . 

¡Badira, bai, badira, ezkergaiztokoak, anima eta biyoz pozoitu gogorrak dituztenak, 
mendi arkaiztuen modura. Alare, ereiñ zagun aldan guziyan onegiña, zeren karida- 
deak ala agintzen duen, eta bearrekua dan, orlakuari erakustea! 

